
■ ROMA

La gronda scartezia 
da spirituals

(anr/gc) Igl ei usit ch’il papa sedrezza da
gievgia sontga als spirituals da tut il
mund. En sia brev d’uonn a 405 058
augsegners ha el constatau cun grond
quitau che lur diember sereduceschi en
entginas regiuns inquietontamein, fer-
ton ch’ei semuossi en autras en quei
grau ina primavera empermettenta.

Diember constant dapi 40 onns
Il diember total da spirituals ei restaus
constants duront ils davos 40 onns, mo
che la repartiziun geografica seigi semi-
dada fetg. En l’Europa ei il diember da
spirituals ius anavos en quei interval da
250 859 sin 206 761 ed ell’America dil
nord (Stadis Uni e Canada) da 71 725
sin 57 988. Perencunter ei il diember da
spirituals carschius ell’Asia da 25 535
sin 44 446 ed ell’Africa da 16 541 sin
27 988. Tier ils seminarists han ins con-
statau ina dubliaziun sut il pontificat da
papa Gion Paul II.

Bia dapli pleivs
Tier las pleivs ei vegniu registrau in aug-
ment per 14 pertschien sin 216 736. Da
quellas vegnan 212 095 pastoradas dad
in spiritual. All’entschatta dils onns
1970 deva ei 200 296 pleivs. Carschius
ei era il diember da clerichers en conse-
quenza dalla ordinaziun da diacons. Ils
davos 40 onns ei quella cefra s’augmen-
tada – inclus ils diacons – da 406 509
sin 439 850.

Co svegliar clamadas spiritualas?
Sco il papa scriva, ei la celebraziun dalla
messa il pensum central dil spiritual.
Senza quella persuna benedida detti ei
negina eucaristia. Per svegliar clamadas
spiritualas recamonda el dad intensivar
la lavur pastorala cun ils ministrants.
Sche quels vegnien accumpignai e moti-
vai bein, possi quei survir sco presemi-
nari.

■ VAZ-SUT

La pcd dat 
ora parolas

(anr/gc) La Partida cristiandemocratica
(pcd) dal Grischun ha convocà dele-
gadas e delegads per ils 21 d’avrigl 2004
en la sala polivalenta a Vaz-sut. En il
center stattan quella giada las parolas
per las proximas votaziuns federalas e
chantunalas dals 16 da matg. Davart il
pachet da taglia da la confederaziun
vegn orientà cuntradictoriamain. Fer-
tant che cuss. dals stans Eugen David, da
Son Gagl, è persuenter, referescha cuss.
guv. Stefan Engler, Surava, encunter.
Pertutgant la midada da la lescha fe-
derala sur la AVS orientscha cuss. naz.
Sep Cathomas, Breil. – Tar la votaziun
chantunala sa tracti da conceder prest
100 milliuns francs per construir e sanar
la Scola chantunala a Cuira. Surlonder
infurmescha deputà Heinrich Berther,
Mustér.

Dunnas, tge avais da dir al mund?

Il frontispizi da la gasetta accents da «Punts». MAD

Dad ina ustaria 
a l’autra 

■ (anr/vi) Tgi che va gugent a chami-
nar, ma na vul betg purtar il satgados
cun marenda e da baiver, lez dovra in
bun cumpogn. In cumpogn ch’enco-
nuscha las ustarias u las alps nua ch’i
vegn servì da mangiar u da baiver. In tal
cumpogn è il «Berg-Beizli-Führer».
Mintga dus onns cumpara in’ediziun re-
vidida. Quest guid cuntegna pli che
milli ustarias pitschnas, chamonas u alps
nua ch’il viandant po marendar. Tar
mintga ustaria porscha il guid indica-
ziuns detagliadas: P. ex. sch’il manaschi è
avert be la stad u l’entir onn, quant
lunsch ch’ins ha dad ir a pe, sch’i dat vias
dad autos per cuntanscher la chamona,
u sch’ins po restar sur notg.

Ca. 120 ustarias u alps grischunas
preschenta il «Berg-Beizli-Führer».
Quai è relativ pauc, cumpareglià cun
auters chantuns nua ch’i dat bler dapli
alps che porschan dunsena.

Richi Spillmann ch’edescha il guid di:
«Igl è donn, en il Grischun èsi fitg diffi-
cil da chattar dapli ustarias pitschnas.»
El cumpareglia cun Friburg. Là dettia
quai bleras purarias che fetschian amo-
gna simplas spaisas ed insatge da baiver
als viandants. Tut questas gastarias ve-
gnan registrads en il «Berg-Beizli-Füh-
rer». Ozendi giajan ils viandants pli gu-
gent senza satgados a spass e veglian
cumprar sper la senda insatge da man-
giar, constatescha l’editur. Ma sin la
Senda sursilvana u en Purtenza na saja
quai strusch pussaivel. A lunga vista
muntia quai in dischavantatg per il tu-
rissem grischun. La glieud giaja cun il
temp a far vacanzas en regiuns nua ch’i
haja dapli purschidas. Donn, manegia
Spillmann, damai ch’il «Grischun ha
uschè bleras bellas cuntradas».

In pur, in signun u in ustier che la-
scha registrar sia gastaria en il «Berg-
Beizli-Führer» na sto pajar nagut. Igl è
reclama gratuita. La suletta cundiziun
per vegnir registrà en il guid è che la ga-
staria na sa chatta betg sper ina via prin-
cipala u ina via da pass. 

Richi Spillmann: «Berg-Beizli-Führer», Chasa
editura Spillmann, 400 paginas cun fotografias
e chartas geograficas. 33 francs. Turitg 2003.
ISBN 3-9520439-3-1

www.bergbeizli.ch

